
O‘ZBEKISTON VA AMERIKA 
QO‘SHMA SHTATLARI 

TA’LIM TIZIMIDA MAKTAB 
BOSHQARUVINING 

INNOVATSION 
MEXANIZMLARINI QIYOSIY 

TAHLIL QILISH
Jamolov Fazliddin Nuriddin o‘g‘li

AA Dispatch MCHJda HR bosh mutaxassis

Annotatsiya: Mazkur maqolada O‘zbekiston Respublikasi va Amerika Qo‘shma Shtatlari umumiy o‘rta ta’lim tizimida 
maktab boshqaruvining innovatsion mexanizmlari qiyosiy-pedagogik nuqtayi nazardan tadqiq etiladi. Tadqiqotning asosiy 
maqsadi ikki mamlakatda maktab boshqaruvining institutsional tuzilishi, maktab avtonomiyasi, direktorlarning vakolatlari, 
pedagoglarning qaror qabul qilishdagi ishtiroki, natijadorlikka asoslangan boshqaruv, raqamlashtirish va taqsimlangan 
liderlik mexanizmlarini aniqlash hamda O‘zbekiston sharoitida foydalanish mumkin bo‘lgan istiqbolli yondashuvlarni asos
lashdan iborat.

Kalit so‘zlar: maktab boshqaruvi, ta’lim menejmenti, innovatsion boshqaruv, maktab direktori, maktab avtonomiyasi, 
decentralizatsiya, KPI, raqamli boshqaruv, distributed leadership, instructional leadership, pedagogik liderlik, O‘zbekiston, 
AQSH.
Abstract: This article examines innovative school management mechanisms within the general secondary education 
systems of the Republic of Uzbekistan and the United States of America from a comparative pedagogical perspective. 
The primary objective of the study is to identify the institutional structures of school management, school autonomy, prin-
cipals’ authority, teacher participation in decision-making, performance-based management, digitalization, and distributed 
leadership mechanisms in both countries, as well as to substantiate promising approaches applicable to the context of 
Uzbekistan.

Key words: school management, educational management, innovative management, school principal, school autonomy, 
decentralization, KPI, digital management, distributed leadership, instructional leadership, pedagogical leadership, 
Uzbekistan, USA.
Аннотация: В данной стате рассматриваются инновационные механизмы управления школой в системе общего 
среднего образования Республики Узбекистан и Соединенных Штатов Америки с точки зрения сравнителной 
педагогики. Основная сел исследования – выявление институтсионалной структуры управления школой, школной 
автономии, полномочий директоров, участия учителей в принятии решений, управления, ориентированного на 
резултат, сифровизатсии и механизмов распределенного лидерства в двух странах, а также обоснование пер-
спективных подходов, которые могут быт исползованы в условиях Узбекистана.

Ключевые слова: управление школой, управление образованием, инновационное управление, директор школы, 
школная автономия, детсентрализатсия, КПИ, сифровое управление, распределенное лидерство, педагогическое 
лидерство, Узбекистан, США.

KIRISH
XXI asrda ta’lim tizimining samaradorligi nafaqat o‘quv dasturlarining mazmuni, pedagoglarning kasbiy 

kompetensiyasi yoki ta’lim resurslarining mavjudligi, balki maktablarni boshqarish mexanizmlarining qanchalik 
moslashuvchan va innovatsion ekanligi bilan ham belgilanmoqda. Raqamli transformatsiya, sun’iy intellekt, 
mehnat bozoridagi o‘zgarishlar, individual ta’lim ehtiyojlarining ortishi va ta’lim sifatiga qo‘yilayotgan xalqaro 
talablar maktab rahbarining an’anaviy ma’muriy rolini qayta ko‘rib chiqishni talab qilmoqda.

Zamonaviy maktab direktori faqat buyruqlar ijrosini ta’minlovchi ma’muriy rahbar emas, balki ta’lim sifa-
tini strategik boshqaruvchi, pedagogik jamoani rivojlantiruvchi, innovatsiyalarni boshqaruvchi, o‘quvchilar va 
ota-onalar bilan hamkorlik qiluvchi professional lider sifatida qaralmoqda. 

Maktab boshqaruvining zamonaviy tendensiyalaridan biri – qaror qabul qilish vakolatlarini markaziy 
boshqaruv organlaridan maktab va pedagoglar darajasiga ma’lum darajada o‘tkazishdir. Biroq avtonomiya 
o‘z-o‘zidan ta’lim sifatining oshishini kafolatlamaydi. 

Bu masala O‘zbekiston uchun ayniqsa dolzarb. Chunki mamlakatda maktab boshqaruvini modernizatsiya 
qilish, rahbar kadrlarning menejerlik kompetensiyalarini oshirish, boshqaruv jarayonlarini raqamlashtirish va 
natijadorlikka asoslangan baholash tizimlarini joriy etish bo‘yicha tizimli islohotlar amalga oshirilmoqda.

2025-yil 19-martdagi PF-51-son Farmonda maktabgacha va maktab ta’limi sohasida boshqaruv tizimining 
samaradorligini oshirish, zamonaviy bilim, ko‘nikma va malakalarga ega tashabbuskor rahbarlarni jalb qilish, 
umumiy o‘rta ta’lim tashkilotlarini zamonaviy boshqaruv va menejerlik qobiliyatlariga ega rahbarlar bilan ta’min-
lash hamda tashkilotlar faoliyatini raqamlashtirish ustuvor yo‘nalishlar sifatida belgilangan [1].

O‘zbekiston Respublikasi Prezidenti Shavkat Mirziyoev ta’kidlaganidek: “Bu sohada olib borayotgan 
keng miqyosli ishlarimizni, xususan, ta’lim-tarbiya bo‘yicha qabul qilingan umummilliy dasturlarimizni mantiqiy 
yakuniga yetkazishimiz zarur” [2].

Shu sababli O‘zbekiston maktab boshqaruvi modelini rivojlangan ta’lim tizimlarining tajribasi, xususan, 
AQShda shakllangan mahalliy avtonomiya, school-based management va distributed leadership yondashuvlari 
bilan qiyosiy o‘rganish ilmiy va amaliy jihatdan muhimdir.

MAVZUGA OID ADABIYOTLAR SHARHI
Ta’lim tizimida kadrlar tayyorlash, ta’lim tizimini boshqarishni takomillashtirish masalalariga bag‘ishlangan 

bir qator ilmiy ishlar mavjud bo‘lib, ular qatorida mustaqil davlatlar hamdo‘stligi mamlakatlari olimlaridan 
Gluxov  V.V. [3], Dyatlov S.A. [4], Litvinova N., Sheremetova V. [5], Marsinkevich V., Soboleva I., Shamov T., 
Tretyakov P.I. kabilarning tadqiqotlarini ko‘rsatish mumkin. Ular o‘z tadqiqotlarida ushbu muammoning tash-
kiliy-iqtisodiy asoslari, ta’lim sohasiga investitsiyalarni maqsadga muvofiq kiritish, bozor sharoitida ta’lim muas-
sasalari faoliyatining turli yo‘nalishlarini takomillashtirish kabi masalalarini tadqiq etganlar.

O‘zbekiston olimlaridan Abduraxmonov Q.X. [6], Abulqosimov H.P. [7], Vaxobov A.V. [8], Saidov M.X., 
Xodiyev B.Yu., Gulyamov S.S. kabilar o‘z tadqiqotlarida ta’lim xizmatlari bozorini rivojlantirishning tashkiliy-
iqtisodiy, ijtimoiy masalalarini o‘rganganlar.

Maktab boshqaruvi masalalari xalqaro pedagogik tadqiqotlarda maktab avtonomiyasi, instructional 
leadership, distributed leadership, teacher leadership va accountability tushunchalari bilan uzviy bog‘liq holda 
o‘rganilgan.

OECDning TALIS tadqiqotlari maktab rahbarlari va pedagoglarning professional faoliyati, qaror qabul 
qilishdagi vakolatlari hamda maktab boshqaruvidagi ishtirokini xalqaro miqyosda taqqoslash imkonini beradi. 
TALIS 2024 tadqiqotining konseptual asoslarida o‘qituvchilarning professional avtonomiyasi, maktab liderligi, 
pedagogik hamkorlik va ta’lim jarayonini tashkil etish masalalari markaziy yo‘nalishlardan biri sifatida ko‘rsa-
tilgan [9].

OECDning TALIS 2018 natijalariga ko‘ra, samarali maktab liderligi maktab rahbarlarining ma’muriy vazifalar 
bilan cheklanib qolmasdan, o‘quv jarayoniga rahbarlik qilishi, pedagoglar bilan hamkorlik qilishi va maktabda 
qo‘llab-quvvatlovchi professional muhit yaratishi bilan tavsiflanadi [10].

Mazkur tadqiqotlarda maktab avtonomiyasi ham muhim omil sifatida qaraladi. OECD tahliliga ko‘ra, maktab 
rahbarlariga yetarli vakolat berilmasa, ular pedagogik rivojlanish, kadrlar siyosati, resurslardan foydalanish va 
maktabni takomillashtirish bo‘yicha mustaqil tashabbuslarni to‘liq amalga oshira olmaydi [11].

Distributed leadership konsepsiyasida esa liderlik faqat direktor faoliyati bilan chegaralanmaydi. Unda 
direktor, direktor o‘rinbosarlari, o‘qituvchilar, metodik jamoalar, ota-onalar va boshqa manfaatdor tomonlarning 
boshqaruv jarayonidagi ishtiroki muhim hisoblanadi. OECD ma’lumotlariga ko‘ra, o‘qituvchilarning maktab 
qarorlarida ishtiroki professional ishonch va hamkorlik madaniyatini shakllantirish bilan bog‘liq [12].

O‘zbekiston bo‘yicha 2025-yilgi TALIS 2024 mamlakat hisobotida esa muhim muammo qayd etilgan. 
O‘zbekistonlik o‘qituvchilar OECD o‘rtacha ko‘rsatkichiga nisbatan kamroq instructional autonomy haqida 
xabar bergan; direktorlarning ma’lumotlariga ko‘ra, pedagoglarning o‘quv dasturi, o‘qitish va boshqa maktab 
siyosati masalalaridagi ishtiroki ham ko‘plab yo‘nalishlarda OECD o‘rtachasidan past [13].

Shu bilan birga, ushbu natijalar O‘zbekistonda pedagogik hamkorlik umuman rivojlanmagan degan xulosani 
bermaydi. Aksincha, TALIS 2024 ma’lumotlarida O‘zbekiston o‘qituvchilarining maktab qarorlarida ishtirok etish 
imkoniyatlari va professional hamkorlikning ayrim shakllari yuqori ekanligi qayd etilgan. Shuning uchun bosh-
qaruv islohotlarining keyingi bosqichida formal ishtirok bilan real qaror qabul qilish vakolati o‘rtasidagi farqni 
kamaytirish muhimdir.

AQSh ta’lim tizimi ushbu masalada alohida qiziqish uyg‘otadi. AQSh Ta’lim departamenti ma’lumotlariga 
ko‘ra, ta’lim asosan shtatlar va mahalliy hamjamiyatlarning mas’uliyati hisoblanadi. Maktablar, o‘quv dasturlari 
va ko‘plab ta’lim talablari shtat va mahalliy darajada belgilanadi [14].

Demak, AQSh tajribasida markaziy boshqaruvning roli ko‘proq umumiy siyosiy va moliyaviy yo‘nalishlarni 
qo‘llab-quvvatlash bilan bog‘liq bo‘lsa, ta’limni bevosita tashkil etish vakolatlarining katta qismi shtatlar, school 
districts va maktablar darajasida amalga oshiriladi.

TADQIQOT METODOLOGIYASI
Tadqiqot qiyosiy-pedagogik yondashuv asosida olib borildi. Tadqiqot obyekti - O‘zbekiston va AQSh 

umumiy o‘rta ta’lim tizimida maktab boshqaruvi tashkil qiladi.
Tadqiqot predmetini maktab boshqaruvining innovatsion mexanizmlari, jumladan, maktab avtonomiyasi, 

direktor liderligi, pedagogik ishtirok, KPI, raqamli boshqaruv va stakeholder governance tashkil etdi.
Tadqiqotda quyidagi metodlardan foydalanildi:

1.	 Qiyosiy tahlil. O‘zbekiston va AQSh maktab boshqaruvi modellari umumiy mezonlar asosida taqqoslandi.

2.	 Tizimli yondashuv. Maktab boshqaruvi direktor, pedagog, o‘quvchi, ota-ona, mahalliy boshqaruv va 
yuqori turuvchi ta’lim organlarining o‘zaro bog‘langan tizimi sifatida ko‘rib chiqildi.

3.	 Kontent-tahlil. OECD TALIS 2024 materiallari, AQSh Ta’lim departamenti ma’lumotlari va O‘zbekistonning 
normativ-huquqiy hujjatlari tahlil qilindi.

4.	 Normativ-huquqiy tahlil. O‘zbekiston Respublikasining 2025-yilgi maktab ta’limi boshqaruvi bo‘yicha 
hujjatlari o‘rganildi.

5.	 Strukturaviy-funksional tahlil. Maktab direktori va boshqa boshqaruv subyektlarining funksiyalari qi
yoslandi.

Tadqiqotning muhim manbalaridan biri OECD TALIS 2024 hisoblanadi. TALIS xalqaro miqyosda peda-
goglar va maktab rahbarlarining faoliyati, mehnat sharoitlari, professional rivojlanishi va boshqaruvdagi ishtiroki 
haqida taqqoslanadigan ma’lumotlar beradi.

TAHLIL VA NATIJALAR
O‘zbekistonda maktab boshqaruvini modernizatsiya qilish jarayoni boshqaruvning professionalizatsiyasi, 

raqamlashtirish, natijadorlikni o‘lchash va rahbarlarning menejerlik kompetensiyalarini oshirish yo‘nalishlarida 
rivojlanmoqda.

2025-yil 19-martdagi PF-51-son Farmonda maktabgacha va maktab ta’limi tizimida boshqaruvning yaxlit 
vertikal tizimini shakllantirish, yuqori salohiyatli rahbarlarni tanlov asosida jalb qilish, umumiy o‘rta ta’lim tashki-
lotlarini zamonaviy boshqaruv va menejerlik qobiliyatlariga ega rahbarlar bilan ta’minlash hamda boshqaruvni 
raqamlashtirish ustuvor yo‘nalishlar sifatida belgilangan.

Bu yondashuv O‘zbekiston maktab boshqaruvida uchta muhim transformatsiyani ko‘rsatadi:

Birinchidan, direktorning professional menejer sifatidagi roli kuchaymoqda.

Ikkinchidan, boshqaruv jarayonlari raqamli texnologiyalar asosida qayta tashkil etilmoqda.

Uchinchidan, maktab faoliyatining natijadorligini o‘lchashga bo‘lgan ehtiyoj kuchaymoqda.

Mazkur o‘zgarishlar maktab direktoridan faqat pedagogik tajriba emas, balki strategik rejalashtirish, inson 
resurslarini boshqarish, moliyaviy savodxonlik, ma’lumotlarni tahlil qilish, raqamli texnologiyalar va kommu-
nikatsiya bo‘yicha kompetensiyalarni ham talab qiladi.

AQSh ta’lim boshqaruvining fundamental xususiyati - ta’lim vakolatlarining federal hukumat, shtatlar va 
mahalliy darajalar o‘rtasida taqsimlanganligidir.

AQSh Ta’lim departamenti ta’limning birlamchi ravishda shtat va mahalliy mas’uliyat ekanini qayd etadi.
Bunday tizimda federal daraja ta’limga oid umumiy milliy maqsadlar, moliyaviy dasturlar, teng imkoniyatlar 

va ayrim federal talablarni qo‘llab-quvvatlashi mumkin. Biroq maktablarning kundalik boshqaruvi va ko‘plab 
ta’lim qarorlari shtatlar hamda local educational agencies/districtlar orqali amalga oshiriladi.

Shu sababli AQSh modelida maktab direktorining faoliyati mahalliy ta’lim siyosati bilan chambarchas 
bog‘liq. Direktorning vakolatlari ham barcha shtatlarda bir xil emas. Demak, “AQSh modeli”ni yagona va mutlaq 
standart sifatida emas, balki decentralizatsiyalashgan va ko‘p darajali boshqaruv tizimi sifatida tushunish lozim.

Pedagoglarning boshqaruvdagi ishtiroki, qiyosiy tahlilning eng muhim natijalaridan biri pedagoglarning 
boshqaruvdagi ishtiroki bilan bog‘liq.

2024 ma’lumotlariga ko‘ra, O‘zbekistonda o‘qituvchilarning instructional autonomy ko‘rsatkichlari va maktab 
darajasidagi qarorlarni qabul qilishdagi ayrim vakolatlari OECD o‘rtacha ko‘rsatkichlaridan past. Xususan, 
direktorlarning hisobotlariga ko‘ra, pedagoglarning o‘quv dasturi, o‘qitish va maktab siyosati bo‘yicha qarorla
ridagi ishtiroki ko‘plab indikatorlarda nisbatan cheklangan.

AQSHda esa TALIS 2024 ma’lumotlariga ko‘ra, o‘qituvchilarning instructional autonomy va maktab miqyo-
sidagi qaror qabul qilishdagi ishtiroki OECD o‘rtacha ko‘rsatkichlariga yaqin bo‘lib, barcha indikatorlar bo‘yicha 
yagona “yuqori” yoki “past” tendensiya kuzatilmaydi.

Bu natijalar quyidagi xulosani beradi: innovatsion boshqaruvning asosiy sharti faqat direktor vakolatla-
rini oshirish emas, balki direktor–pedagog–ota-ona–o‘quvchi o‘rtasida boshqaruv mas’uliyatini oqilona taqsim-
lashdir.

KPI va natijadorlikka asoslangan boshqaruvi zamonaviy maktab boshqaruvida KPI tizimi direktor faoliyatini 
o‘lchash va rag‘batlantirishning muhim vositasiga aylanmoqda.

O‘zbekistonda boshqaruv tizimining samaradorligini oshirishga qaratilgan 2025-yilgi islohotlar maktab 
rahbarlarining natijadorligini aniqlash va rahbar kadrlar faoliyatini professional boshqaruv tamoyillari asosida 
tashkil etishga yo‘naltirilgan.

Biroq KPI tizimining samaradorligi indikatorlarning to‘g‘ri tanlanishiga bog‘liq. Agar direktor faoliyati faqat 
test natijalari yoki yuqori ko‘rsatkichlarga erishish bilan baholansa, maktab boshqaruvida “raqam uchun bosh-
qaruv” xavfi paydo bo‘lishi mumkin.

Shu sababli maktab direktori KPI tizimi quyidagi komponentlarni qamrab olishi maqsadga muvofiq:

Yo‘nalish Namunaviy indikatorlar
Ta’lim sifati O‘quvchilarning akademik rivojlanishi
Pedagogik rivojlanish Malaka oshirish, mentoring, professional learning
Innovatsiya Yangi pedagogik va raqamli texnologiyalar
Maktab muhiti O‘quvchi xavfsizligi va ijtimoiy-psixologik muhit
Hamkorlik Ota-ona va jamoatchilik bilan hamkorlik
Inson resurslari Pedagoglarni jalb qilish va ushlab qolish
Raqamlashtirish Elektron boshqaruv va data-driven decision making
Strategik rivojlanish Maktabning yillik rivojlanish maqsadlari

Demak, KPI boshqaruvni jazolash vositasi emas, balki rivojlantiruvchi boshqaruv instrumenti sifatida 
ishlashi lozim.

Raqamli boshqaruv va data-driven management ta’limni raqamlashtirish maktab boshqaruvining yangi 
modelini shakllantirmoqda. Raqamli boshqaruv orqali direktor o‘quvchilarning davomati, o‘zlashtirishi, peda-
goglarning faoliyati, resurslardan foydalanish va boshqa indikatorlarni tezkor monitoring qilishi mumkin.

O‘zbekistonda 2025-yilgi boshqaruv islohotlarida tashkilotlar faoliyatini raqamlashtirish boshqaruv samara-
dorligini oshirishning ustuvor yo‘nalishi sifatida belgilangan.

AQShda esa mahalliy va shtat darajasidagi ta’lim boshqaruv tizimlarida ma’lumotlar asosida qaror qabul 
qilish amaliyoti keng tarqalgan bo‘lib, federal darajadagi siyosat ham shtatlar va local educational agencies 
faoliyatini qo‘llab-quvvatlashga yo‘naltiriladi.

Kelajakda sun’iy intellekt asosidagi maktab boshqaruvi ham ushbu jarayonning muhim komponentiga ayla-
nishi mumkin. Masalan, AI yordamida o‘quvchilar xavfi yuqori guruhlarini aniqlash, davomat tendensiyalarini 
tahlil qilish, individual rivojlanish dinamikasini monitoring qilish va resurslardan foydalanishni optimallashtirish 
mumkin.

Biroq algoritmik boshqaruvda ma’lumotlar xavfsizligi, shaxsiy ma’lumotlarni himoya qilish, algoritmik xolislik 
va inson tomonidan yakuniy qarorni qabul qilish tamoyillari saqlanishi zarur.

O‘zbekiston va AQSh maktab boshqaruvi o‘rtasidagi farqni faqat “markazlashgan” va “decentralizatsi-
yalashgan” tizimlar o‘rtasidagi farq sifatida izohlash yetarli emas.

O‘zbekistonda maktab boshqaruvi tarixan kuchli vertikal boshqaruv tizimi asosida shakllangan bo‘lsa, 
hozirgi islohotlarda zamonaviy menejerlik, raqamlashtirish va natijadorlik mexanizmlari kuchaytirilmoqda.

AQShda esa ta’limning shtat va mahalliy mas’uliyat sifatida tashkil etilishi maktab va district darajasida 
boshqaruv vakolatlarining nisbatan keng bo‘lishiga sharoit yaratadi [8].

Biroq decentralizatsiyaning o‘zi ta’lim sifatining avtomatik oshishini anglatmaydi. OECD maktab avtonomi-
yasi samarali liderlik va hisobdorlik bilan birga bo‘lishi kerakligini ta’kidlaydi.

Shuning uchun O‘zbekiston uchun AQSh tajribasidan olinadigan asosiy saboq “ko‘proq avtonomiya” emas, 
balki “vakolat + kompetensiya + ma’lumot + hisobdorlik” uyg‘unligidir.

Boshqacha aytganda, maktab direktoriga qo‘shimcha vakolat berilsa, u bilan bir vaqtda:

•	 boshqaruv kompetensiyasi;

•	 moliyaviy va huquqiy savodxonlik;

•	 data analytics ko‘nikmalari;

•	 pedagogik liderlik;

•	 professional jamoa bilan ishlash;

•	 hisobdorlik mexanizmlari ham rivojlantirilishi lozim.

OECD TALIS 2024 ma’lumotlari O‘zbekistonda o‘qituvchilarning ayrim boshqaruv vakolatlari cheklan-
ganligini ko‘rsatmoqda. Shu sababli direktor avtonomiyasini kengaytirish bilan bir qatorda teacher leadership 
mexanizmini ham kuchaytirish maqsadga muvofiq. 

Bunda quyidagi model samarali bo‘lishi mumkin:

•	 Direktor → strategik lider

•	 Direktor o‘rinbosari → operatsion menejer

•	 Metodik birlashma rahbari → pedagogik lider

•	 O‘qituvchi → professional lider

•	 Ota-ona → hamkor stakeholder

•	 O‘quvchi → ta’lim jarayonining faol ishtirokchisi

Bu model maktabni faqat “direktor boshqaradigan tashkilot”dan “hamkorlik asosida boshqariladigan profes-
sional ta’lim hamjamiyati”ga aylantirish imkonini beradi.

O‘zbekiston maktablari uchun taklif etilayotgan innovatsion boshqaruv modeli. Qiyosiy tahlil asosida 
O‘zbekiston umumiy o‘rta ta’lim maktablari uchun “5D+KPI” innovatsion boshqaruv modeli taklif etiladi.

•	 1D - Decentralization. Maktab direktorlariga ta’lim jarayoni, ichki resurslar, professional rivojlanish va 
maktabning strategik rivojlanishiga oid ayrim qarorlarni mustaqil qabul qilish vakolatlarini bosqichma-
bosqich kengaytirish.

•	 2D - Data-driven management. Maktab faoliyati to‘g‘risidagi ma’lumotlarni yig‘ish, tahlil qilish va bosh-
qaruv qarorlariga aylantirish.

•	 3D - Distributed leadership. Liderlik vakolatlarini direktor, direktor o‘rinbosarlari, pedagoglar, metodik 
guruhlar va boshqa manfaatdor tomonlar o‘rtasida taqsimlash.

•	 4D - Digital management. Elektron hujjat aylanishi, raqamli monitoring, dashboardlar, AI asosidagi tahliliy 
vositalar va raqamli HR tizimlaridan foydalanish.

•	 5D - Development-oriented management. Maktab boshqaruvini faqat mavjud muammolarni hal qilishga 
emas, balki doimiy institutsional rivojlanishga yo‘naltirish.

•	 KPI - Key Performance Indicators. Direktor va maktab boshqaruvining natijadorligini kompleks indika-
torlar asosida baholash.

Mazkur modelning asosiy formulasi quyidagicha ifodalanishi mumkin:
Innovatsion maktab boshqaruvi = Avtonomiya + Professional liderlik + Pedagogik ishtirok + Raqamli bosh-

qaruv + Ma’lumotlar + Hisobdorlik
Ushbu modelda biror bir komponentning yo‘qligi boshqaruv samaradorligini pasaytirishi mumkin.

XULOSA VA TAKLIFLAR
O‘zbekiston va AQSh ta’lim tizimida maktab boshqaruvining innovatsion mexanizmlarini qiyosiy tahlil qilish 

natijasida ikki mamlakatda boshqaruv modellari turli tarixiy va institutsional sharoitlarda shakllangan bo‘lsa-da, 
zamonaviy rivojlanishning bir qator umumiy tendensiyalari mavjudligi aniqlandi.

Birinchidan, maktab direktori faoliyatining ma’muriy funksiyadan strategik va instructional leadership 
tomon siljishi kuzatilmoqda. OECD tadqiqotlari maktab rahbarining o‘quv jarayoniga yo‘naltirilgan liderligi va 
pedagoglar bilan hamkorligini maktab rivojining muhim omillaridan biri sifatida ko‘rsatadi.



AKTABGACHA VA
AKTAB TA’LIMI

AKTABGACHA VA
AKTAB TA’LIMI

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

386

2026-yil, oktyabr, 10(1)-son

Ikkinchidan, maktab avtonomiyasi va pedagogik professional avtonomiya zamonaviy boshqaruvning 
muhim elementlariga aylanmoqda. Biroq avtonomiya hisobdorlik, professional kompetensiya va samarali 
liderlik bilan uyg‘unlashishi zarur.

Uchinchidan, O‘zbekistonning 2025-yildagi boshqaruv islohotlari maktab rahbarlarini zamonaviy menejer 
sifatida shakllantirish, boshqaruvni raqamlashtirish va ta’lim sifatini boshqarishning zamonaviy mexanizmlarini 
rivojlantirishga yo‘naltirilgan.

To‘rtinchidan, AQSh tajribasining muhim xususiyati ta’lim boshqaruvining shtatlar va mahalliy darajalarga 
sezilarli darajada taqsimlanganidir. Bunday tizim maktablarning mahalliy ehtiyojlarga moslashish imkoniyat-
larini oshirishi mumkin, biroq uning samaradorligi mahalliy boshqaruv salohiyati va accountability mexanizm-
lariga bog‘liq.

Beshinchidan, TALIS 2024 ma’lumotlari O‘zbekiston va AQSh o‘rtasida pedagogik avtonomiya va maktab 
qarorlaridagi ishtirok bo‘yicha muhim farqlar mavjudligini ko‘rsatadi. O‘zbekistonda pedagoglarning instruc-
tional autonomy va ayrim maktab qarorlaridagi ishtiroki OECD o‘rtacha ko‘rsatkichlaridan pastroq, AQShda esa 
bu ko‘rsatkichlar OECD o‘rtacha darajasiga yaqin.

Shu asosda O‘zbekiston maktab boshqaruvini takomillashtirishda AQSh tajribasini to‘liq ko‘chirish emas, 
balki uning mahalliy avtonomiya, distributed leadership, school-based decision making, professional teacher 
leadership va data-driven management kabi elementlarini milliy ta’lim tizimining xususiyatlariga moslashtirish 
maqsadga muvofiq.

Tadqiqotda taklif etilgan “5D+KPI” modeli maktab boshqaruvining strategik, raqamli, ma’lumotlarga 
asoslangan va hamkorlikka yo‘naltirilgan mexanizmlarini bir tizimga birlashtirishga qaratilgan. Ushbu modelni 
tajriba-sinov tariqasida turli hududlardagi umumiy o‘rta ta’lim maktablarida joriy etish va uning ta’lim sifati, 
pedagoglarning professional qoniqishi, maktab muhiti hamda o‘quvchilar natijalariga ta’sirini empirik o‘rganish 
kelgusidagi tadqiqotlarning istiqbolli yo‘nalishi hisoblanadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

